
MUNOSABATLAR SHAROITIDA 
TASHQI SAVDO VA BOJXONA 

MEXANIZMLARINI TARTIBGA 
SOLISH MASALALARI.

Adizov Sardor Rashidovich
O‘zbekiston Respublikasi Iqtisodiyot va moliya vazirligi huzuridagi 

Bojxona qo‘mitasi mas’ul xodimi. Mustaqil izlanuvchi

Annotatsiya: Ushbu maqolada mamlakatning savdo bozorini tovarlar bilan ta'minlashda,ishlab chiqarish salohiyatini 
oshirishda hamda mamlakat bozorini raqobatbardosh qilishda amalga oshirilayotgan islohotlar aks ettirilgan. Shun-
ingdek, davlatimiz tomonidan tashqi savdo uchun yaratilib berilayotgan qulay sharoitlar o‘z aksini topgan. Mamlakatda 
tovarlar tranzitiga qulay sharoitlar yaratish hamda milliy tovarlarimizning boshqa davlatlar orqali harakatlanishini yanada 
ommalashtirish g‘oyalari ilgari surilgan. 

Kalit so‘zlar: yagona darcha, bojxona organlari, elektron bojxona yuk deklaratsiyasi, tadbirkorlik faoliyati, tashqi savdo. 
Аннотация: В данной статье отражены реформы, которые осуществляются в сфере обеспечения товарного рынка 
страны товарами, повышения производственного потенциала, повышения конкурентоспособности рынка страны. 
Также отражены благоприятные условия, созданные нашим государством для внешней торговли. Выдвинуты 
идеи создания благоприятных условий для транзита товаров внутри страны и популяризации движения наших 
национальных товаров через другие страны.

Ключевые слова: единое окно, таможенные органы, электронное грузовое таможенное декларация, предприни-
мательская деятельность, внешная торговля.
Abstract: This article reflects the reforms that are being carried out in the field of providing the country's commodity market 
with goods, increasing production potential, and increasing the competitiveness of the country's market. Favorable condi-
tions created by our state for foreign trade are also reflected. Ideas have been put forward to create favorable conditions 
for the transit of goods within the country and to popularize the movement of our national goods through other countries.

Key words: single window, customs authorities, electronic cargo customs declaration, entrepreneurial activity, foreign 
trade.

K I R I S H 
Bugungi kunda “Raqamli iqtisodiyot”ga kirib borayotgan va unda keskin rivoj topayotgan tashkilot va organ-

lardan biri sifatida bojxona organlarini misol qilsak mubolag‘a bo‘lmaydi. Bojxona organlari faoliyatida mavjud 
avtomatlashtirilgan axborot tizimlarining yaxlit majmuasi bojxona to‘lovlarini to‘g‘ri undiruvchan, rasmiylashtiruv 
jarayonlarini soddalashtirish, tovar va transport vositalari ustidan bojxona nazoratini tashkil etish, ehtimoliy 
xatoliklarni oldini olish va tashqi iqtisodiy faoliyat qatnashchilariga qulayliklar yaratishda muhim ahamiyat kasb 
etmoqda. Davlat bojxona qo‘mitasi veb-saytida hamda Yagona interaktiv davlat xizmatlari portalida interaktiv 
xizmatlar amaliyotga joriy etilgan. Xususan, “Tovarlarni elektron deklaratsiya qilish” interaktiv xizmati tashqi 
savdo ishtirokchilari va deklarantlar uchun qulayliklar yaratmoqda. Bu esa o‘z ish joyidan turib bojxona yuk 
deklaratsiyalari va unga ilova hujjatlarni elektron tayyorlash va internet orqali bojxona organlariga taqdim etish 
imkonini beradi. Tashqi iqtisodiy faoliyat ishtirokchilariga yanada qulaylik yaratish, bojxona organlari tomonidan 
ko‘rsatilayotgan elektron xizmatlarni yagona manzildan turib taqdim etish maqsadida Yagona interaktiv davlat 
xizmatlari portali orqali ham “Bojxona organlariga elektron bojxona yuk deklaratsiyalarini taqdim qilish” xizmati 
joriy qilingan. Eng ommalashgan interaktiv xizmat turlaridan biri TIF subyektlari tomonidan tashqi savdo kon-
traktlari bo‘yicha ma’lumotlarni elektron shaklda taqdim qilish bo‘lib, tadbirkorlar endilikda shartnoma va boshqa 
tegishli hujjatlarni bojxona postiga qog‘oz ko‘rinishida olib kelishlariga hojat qolmadi. Tadbirkorlarga yanada 
qulaylik yaratish maqsadida Davlat bojxona qo‘mitasida eksport va import yuklarini bojxona rasmiylashtiruvidan 
o‘tkazish uchun zarur bo‘lgan 20 turdan ortiq ruxsatnoma hujjatlarini internet yordamida, onlayn rejimida olish 
imkonini beruvchi “Yagona darcha” BAT amaliyotga joriy qilindi. Ushbu tizim 2017-2021 yillarda O‘zbekiston 

Respublikasini rivojlantirishning beshta ustuvor yo‘nalishi bo‘yicha Harakatlar strategiyasi loyihasida bojxona 
organlari oldiga qo‘yilgan vazifalar sifatli va samarali bajarilishida muhim va hal qiluvchi rol o‘ynaydi. 

“Yagona darcha” BAT – bu “One-stop service” tizimi (bir joyda jamlangan xizmatlar) bo‘lib, unda tashqi 
savdo ishtirokchisi turli xil import talablari to‘g‘risida umumiy fikr olishlari mumkin. Axborot texnologiyalari rivoji 
davlat idoralariga xizmat ko‘rsatishda sezilarli muvoffaqiyatlarga erishishga imkon berdi. 

Sodda qilib aytganda, endi tadbirkorlarimiz idoralaridan chiqmasdan turib, internetdagi www.singlewindow.
uz manzilida joylashgan “Yagona darcha” BAT orqali elektron raqamli imzodan foydalangan holda eksport-im-
port operatsiyalarini amalga oshirishda talab etiladigan ruxsat etish xususiyatiga ega hujjatlar va sertifikatlarni 
olish uchun ariza yuborishi mumkin. Arizaga javoban berilgan hujjatlar va sertifikatlar mazkur portal orqali bir 
vaqtning o‘zida ham tadbirkorga, ham bojxona organlariga bojxona rasmiylashtiruvi uchun taqdim etiladi.

M E T O D O L O G I YA S I
 Tadbirkorlar portal orqali ruxsatnoma va sertifikatlarning haqiqiyligini tekshirish, hujjatlarning shakllari, 

bojxona tariflari va rejimlari, eksport va import ko‘rsatkichlariga doir foydali ma’lumotlarni ham olishlari mumkin. 
Portaldagi xavflarni tahlil qilish tizimi esa tadbirkorlarga tovarlar importi va eksportiga doir faoliyatini to‘g‘ri 
rejalashtirishga imkon beradi.

A D A B I Y O T L A R  T A H L I L I
Bugungi kunda mamlakatimizda amalga oshirilayotgan keng ko‘lamli islohotlar doirasida tashqi iqtisodiy 

faoliyatni liberallashtirish, tadbirkorlik va turizmni jadal rivojlantirish, investitsiya va eksport salohiyatini oshirish, 
bojxona nazorati va rasmiylashtiruvining shaffofligini ta’minlash, shuningdek, bojxona organlariga axborot kom-
munikatsiya texnologiyalarini keng jalb etish bo‘yicha tizimli ishlar amalga oshirilmoqda. Xususan, bojxona 
ishiga yangi interaktiv xizmatlar, “Xavfni boshqarish” avtomatlashtirilgan axborot tizimi joriy etilishi hamda 
“vakolatli iqtisodiy operator” instituti faoliyatini yo‘lga qo‘yilishi orqali bojxona ma’murchiligining murakkab tar-
tib-taomillari soddalashtirildi. Shu bilan birga, amaliyotga bojxona ma’murchiligining zamonaviy usullarini joriy 
etish, takomillashgan axborot-kommunikatsiya texnologiyalarini amaliyotga qo‘llash, “Yagona darcha” bojxona 
axborot tizimidan samarali foydalanish, bojxona xizmatini xalqaro standartlarga to‘liq muvofiqlashtirish hamda 
xodimlarning ilmiy salohiyatni oshirish masalalari ham muhim ahamiyatga ega bo‘lib qolmoqda.

Demak, idoralararo ma’lumotlar almashinuvi, birinchi navbatda, real vaqt rejimida amalga oshirilishi kerak, 
ikkinchidan, ma’lumotlar almashinuvi avtomatik tarzda yagona ma’lumotlar bazasiga kiritilishi kerak. Yuqoridagi-
lardan ko‘rinib turibdiki, idoralararo ma’lumotlar almashinuvini amalga oshirishda almashilgan axborot ma’lumo-
tlar bazasida ro‘yxatdan o‘tishni nazorat qilish sharti bilan ularning ishonchliligi va to‘liqligini ta’minlash vazifasi 
dolzarb masala hisoblanadi. Ma’lumotlar almashinuvini tashkil qilish hamda idoralararo axborot tizimlarini inte-
gratsiyalash masalasi ko‘plab mualliflar tomonidan o‘rganilgan bo‘lib, u tobora rivojlantirib borilmoqda. Bunga 
misol sifatida Bannov I.A.[2], Polyanskiy D.A., Monaxov M.Yu. [3], Urinsov A.I. [4] va boshqalar ishlarini keltirish 
mumkin.

Xususan, [2] ishda tarmoqlangan tizimlarda Java. texnologiyasidan foydalangan holda ma’lumotlarni 
almashish jarayoni o‘rganilgan. Ma’lumot almashish sohasida qo‘llaniladigan zamonaviy Java. texnologiyalari 
tahlil qilingan va obyektlarning axborot almashinuvi tizimini real vaqt rejimida joriy etish uchun Java. RMI, 
CORBA, Web – servis, SOAP i EJB texnologiyalarining tavsifi berilgan.

Korporativ axborot uzatish tarmog‘idagi obyektlar bilan axborot almashinuvi jarayonida ma’lumotlar ishon-
chliligi va to‘liqligini ta’minlash masalasi bir qator mualliflar tomonidan tadqiq etilgan. Ma’lumotlar almashish 
vositasi sifatida qo‘llaniluvchi axborot-telekommunikatsiya tizimlarida axborot ishonchliligini ta’minlashning quy-
idagi beshta o‘ziga xos tamoyillari aniqlangan: “Inson omili”, “Ixtiloflar muhiti”, “Keng ko‘lamlilik”, “Ko‘p bog‘lam-
lilik” va “O‘z-o‘zini tashkil etish”. [3] Elektron ma’lumotlar almashinuvini tashkil etish bo‘yicha asosiy qo‘llanma-
lardan biri hisoblanadi. Unda markazlashgan va taqsimlangan ma’lumotlar bazalari uchun elektron axborot 
almashuvning bir nechta turlari ko‘rib chiqilgan bo‘lib, ushbu masalani yechish usullari va ularning kuchli hamda 
zaif tomonlari tahlil qilingan. [4] Barcha yuqorida keltirilgan va boshqa tadqiqot ishlari ma’lumotlarning ishonch-
liligi va to‘liqligini ta’minlashga qaratilgan bo‘lib, bugungi kunda amaliyotda mavjud texnologik infratuzilmalarni 
inobatga olgan holda aytish mumkinki, ushbu muammoning o‘rni alohida ahamiyatga ega. Chunki har qanday 
axborot almashish tizimida ma’lumotlar ishonchliligi va to‘liqligi bo‘lmas ekan, uning samaradorligi bo‘lmaydi.

Bundan tashqari, Jahon savdo tashkiloti, Jahon bojxona tashkiloti va boshqa xalqaro tashkilotlarning 
standartlari va tavsiyalari asosida O‘zbekistonda bojxona ma’muriyatchiligini takomillashtirish va bojxona tar-
tib-taomillarini soddalashtirish, “Qog‘ozsiz va elektron bojxona” tizimini rivojlantirish, mazkur tizimning man-
tiqiy davomi bo‘lgan “Raqamli bojxona”ni shakllantirish, shuningdek, kontrabanda, kontrafakt mahsulotlarni olib 
o‘tish, korrupsiya, noqonuniy valyuta operatsiyalari va bojxona to‘lovlarini to‘lashdan bo‘yin tovlashga qarshi 

Skurashishning zamonaviy va sinovdan o‘tkazilgan usullarini joriy etish hamda bojxona ishi sohasidagi umum 

e’tirof etilgan xalqaro norma va standartlarni milliy qonunchilikka implementatsiya qilishni jadallashtirish ustuvor 
vazifalardan biri hisoblanadi.

T A H L I L  V A  N A T I J A D O R L I K
Bojxona ma’murchiligini rivojlantirishda zamonaviy chora-tadbirlarni amalga oshirish bojxona ma’murchiligi 

bilan bog‘liq jarayonlarni avtomatlashtirish, bojxona nazorati samaradorligini oshirish, tadbirkorlar bilan o‘zaro 
aloqalarni asosan elektron shaklda olib borilishini ta’minlash, tashqi iqtisodiy faoliyat qatnashchilarining vaqti 
hamda moliyaviy xarajatlarini kamaytirishga qaratilgan.

Bojxona organlari faoliyatini takomillashtirish va yangi bosqichga olib chiqish bugungi kun talabi demakdir. 
Zero, har bir rivojlanayotgan va barqaror iqtisodiyotni yo‘lga qo‘yishni istagan davlat o‘z xizmatlari sifatini 
oshirish, xarajatlarni kamaytirish va vaqtni tejash maqsadida xizmatlarni avtomatlashtirishni, inson faktorini 
kamaytirib korrupsiya illatini yo‘qotishni maqsad etib belgilaydi.

O‘zbekiston Respublikasida amalga oshirilayotgan ma’muriy islohotlar davlat iqtisodiyotining uslubiyati 
tanloviga daxldor bo‘lib, bozor iqtisodiyotini o‘rganishni va biznes jarayonlarida qo‘llaniladigan eng samarali 
usullardan foydalanishni nazarda tutadi. Bunday sharoitda o‘zining samaradorligini ko‘rsatadigan, barcha 
bo‘g‘inlarning bir biriga bog‘liqligini ta’minlab beradigan, bojxona organlari oldida turgan maqsadlarga erish-
ishga yo‘naltirilgan yangi bojxona ma’murchiligini o‘zida aks ettiruvchi strategiyani qabul qilish dolzarb masala 
bo‘lib qolmoqda.

1-rasm: 2018-2024 yillar jahon transport-logistika tarmog‘i xizmatlarining prognoz ko‘rsatkichlarining qiymati 
(trln. AQSH dollari hisobida).

Davlatlar o‘rtasidagi xalqaro savdoni rivojlanishi, ishlab chiqarish integratsiyasini kengayishi va takomil-
lashuvi tashqi iqtisodiy faoliyatni yanada erkinlashuvini taqozo etmoqda.

Hozirgi bozor islohotlari yangi strategiyasining asosiy yo‘nalishlaridan biri, tashqi iqtisodiy faoliyatni davlat 
tomonidan tartibga solishni optimallashtirish hisoblanadi. Tashqi iqtisodiy faoliyatni davlat tomonidan tartibga 
solish mamlakat ichki va tashqi iqtisodiy manfaatlarini himoya qilishga qaratilgan, jumladan, tashqi iqtisodiy 
muvozanatni ta’minlash, eksport va import tarkibida progressiv siljishlarni rag‘batlantirish, xorijiy kapital oqimini 
kuchaytirishga yo‘naltirilgan vakolatli davlat tashkilotlari tomonidan amalga oshiriladigan qonunchilik, ijroiya va 
nazorat qilish yo‘nalishidagi chora-tadbirlar tizimini yaratishdir.

Tashqi iqtisodiy faoliyatni oqilona tartibga solish iqtisodiy rivojlanishda davlat strategiyasining muhim 
tarkibiy qismi hisoblanadi. Bu esa o‘z navbatida, mamlakatning o‘ziga xos ichki va tashqi sharoitlarini inobatga 
olgan holda, jahon bozorining salbiy o‘zgarishlaridan himoya qiluvchi, unda egallangan mavqelarni saqlab 
qolish va kengaytirishni ta’minlovchi optimal proteksionizm va erkin savdo siyosati qo‘llanilishini taqozo etadi. 
Tashqi iqtisodiy faoliyatni tartibga solish deyarli barcha mamlakatlarda amalga oshiriladi. Lekin tartibga sol-
ishning shakllari va usullari, aniq maqsad va vazifalari har bir mamlakatning katta-kichikligi, jahon xo‘jaligida 
tutgan o‘rni, davlatning ichki va tashqi siyosatidan kelib chiqib belgilanadi. Dunyoning har bir davlatida bo‘lgani 
kabi O‘zbekiston Respublikasida ham tashqi iqtisodiy faoliyatni tartibga solishni notarif usullarini texnik cho-
ralari, ya’ni xorij mamlakatlaridan keladigan tovarlarga nisbatan milliy, texnik, ma’muriy hamda boshqa turdagi 
me’yorlar va qoidalar qo‘llaniladi. Eng ko‘p tarqalgan texnik choralar qatoriga milliy standartlarga amal qilish, 
import tovarlari xavfsizligini tasdiqlovchi sertifikatni olish, tovarni maxsus tarzda markirovkalash va o‘rash-qa-
doqlash kabi talablar kiradi. Bu esa tashqi iqtisodiy faoliyat qatnashchilaridan import, eksport va tranzit bilan 
bog‘liq me’yoriy hujjatlar talablariga rioya qilish uchun davlat organlariga bir qator axborotlar va hujjatlarni 
tayyorlash va taqdim etishni talab etadi. Ushbu ma’lumot va hujjatlarni ko‘pincha o‘ziga xos (qo‘lda topshiril-
adigan yoki avtomatlashtirilgan) tizimlardan va qog‘oz hujjat namunalaridan foydalanadigan bir qator muassa-
salar orqali yuborilishi kerak bo‘ladi.

Bugungi kunda bojxona chegarasidan o‘tish jarayonlariga vaqt cheklovlarining o‘rnatilishi O‘zbekiston Res-
publikasining xalqaro reytinglarda o‘z o‘rnini yaxshilashiga hamda investorlarga nisbatan yengilliklar yaratil-
ishiga olib kelmoqda. Ya’ni hozirda davlat nazorat organlari tomonidan o‘tkazish punktida haydovchilar, tovarlar 
va transport vositalarining nazorat tartib-taomillaridan o‘tkazilishi “Yagona darcha” tamoyili asosida amalga 
oshiriladi. Bunda o‘tkazish punktidagi avtotransport vositasi kirishi va chiqishi vaqtlari, ularning har biri davlat 
nazorati organlari tomonidan tegishli nazorat tartib-taomillaridan o‘tkazilishi qayd etib boriladi. Tizimda texnik 
nosozlik holatlari yuzaga kelganda “Yagona qayd varaqasi”dan foydalaniladi. Texnik nosozlik bartaraf etil-
gandan so‘ng bir kunlik muddatda qog‘ozdagi belgilar elektron tizimga kiritiladi.

O‘tkazish punktida avtotransport vositalarining bo‘lish vaqti ularning turi,o‘tkazish punktining texnik 
holatidan kelib chiqqan holda texnologik sxemada belgilanadi, biroq ushbu ko‘rsatkich quyidagi muddatlardan 
ortiq bo‘lmagan holda belgilanishi lozim: 

● yengil avtotransport vositalari uchun – 15 daqiqa; 

● yuk avtotransport vositalari uchun – 30 daqiqa.

Yuqoridagilardan kelib chiqib aytadigan bo‘lsak, raqamli bojxona mexanizmi faoliyatning yangi yo‘nalishi 
sifatida bojxona organlari faoliyatini anchagina soddalashtirish hamda TIF ishtirokchilari uchun yanada qulay-
liklar yaratishni maqsad qilib qo‘yadi. Shu bilan birga, buni amaliyotga qo‘llash orqali tizimda ko‘plab yutuqlarga 
erishish mumkin. Qolaversa raqamli bojxona aslida raqamli iqtisodiyotning bir bo‘lagi bo‘lganligi sababli ham 
mavzuning naqadar dolzarbligini anglatadi.

X U L O S A  V A  T A K L I F L A R
Xulosa qilib shuni aytish mumkinki, hozirgi kunda yurtimizda tadbirkorlik faoliyatini liberallashtirish va ken-

gaytirish, to‘g‘ridan-to‘g‘ri xorijiy investitsiyalarni kiritish, milliy mahsulotlarimizning eksport salohiyatini oshirish, 
byurokratik to‘siqlarni bartaraf qilish, mahalliy mahsulotlarni tashqi bozorlarga chiqarish va tadbirkorlarga qulay 
shart-sharoit yaratish borasida iqtisodiyotimizda, xususan, bojxona tizimida muhim islohotlar o‘tkazilmoqda. 
Ko‘zlangan vazifalarning muvaffaqiyatli amalga oshirilishi asosan bojxona organlari faoliyati samaradorligiga 
bog‘liqdir.

Bojxona organlari faoliyati samaradorligini oshirishda zamonaviy raqamli texnologiyalar va avtomat-
lashtirilgan axborot tizimlarini bojxona organlari faoliyatiga keng joriy etish orqali “raqamli bojxona”ni tashkil 
etish zamon talablaridan biri hisoblanadi.

 “Yagona darcha” BATning amaliyotga joriy etilishi TIF ishtirokchilari va nazorat qiluvchi organlar o‘rta-
sida elektron ma’lumotlar almashinuvini ta’minlagan holda, mamlakatda iqtisodiy integratsiyasini oshiradi. Bu 
esa tovarlar bojxona rasmiylashtiruvini tezlashtiradi va savdoni yengillashtiradi. Bunday mexanizmni qo‘llash, 
rasmiy nazorat tadbirlarining samaradorligini oshirishga va resurslardan unumli foydalanish davlat organlari 
va TIF ishtirokchilari uchun xarajatlarni soddalashtirishga olib keladi. Shunday qilib, “Yagona darcha” BATni 
amalga oshirish orqali samarasiz, ortiqcha nazorat funksiyalari va tartibga solish organlari faoliyatida byuro-
kratik to‘siqlarni kamaytirish, O‘zbekiston Respublikasi bojxona chegarasi bo‘ylab tovar va transport vositalari 
harakati uchun eng qulay shart- sharoitlar yaratish, bojxona va boshqa operatsiyalar uchun minimum vaqt sar-
flash, operatsiyalarni avtomatlashtirish, shuningdek, xalqaro normalar va standartlarga mos yangi ish usullari, 
xorijiy mamlakatlar ilg‘or tajribalarini tatbiq etishga erishamiz.

